
Annotatsiya: Maqolada ijtimoiy tadbirkorlikni davlat tomonidan moliyaviy qoʻllab-quvvatlashning xorijiy amaliyoti qiyo-
siy tahlil qilingan. Tadqiqot uchun besh parametrdan iborat yagona analitik ramka ishlab chiqilgan: qoʻllab-quvvatlash 
huquqiy asosi, resurs manbai, yetkazish kanali, riskning taqsimlanishi va chiqish mexanizmi. Ushbu ramka asosida Janu-
biy Koreya, Buyuk Britaniya, Italiya va Qozogʻiston amaliyoti tahlil qilinib, moliyaviy qoʻllab-quvvatlashning toʻrtta modeli 
ajratilgan: fiskal-subsidiya, bozor-vositachilik, institutsional-imtiyoz va aralash oʻtish modeli. Tadqiqotning asosiy natijasi 
sifatida modellar oʻrtasidagi “fiskal yuk — institutsional talab” almashuvi aniqlangan va uning asosida oʻtish iqtisodiyoti 
mamlakatlari uchun vositalarni joriy etish ketma-ketligi asoslangan. Buyuk Britaniyaning ijtimoiy investitsiya soliq imtiyozi 
tajribasi misolida soliq ragʻbatlantirish vositasining oʻzi investitsion talabni yarata olmasligi koʻrsatilgan.

Kalit soʻzlar: ijtimoiy tadbirkorlik, ijtimoiy korxona, xorijiy tajriba, qiyosiy tahlil, davlat moliyaviy qoʻllab-quvvatlashi, serti-
fikatlash, ijtimoiy investitsiya, kafolat mexanizmi, vositalarni joriy etish ketma-ketligi.

Аннотация: В статье проведён сравнительный анализ зарубежной практики государственной финансовой 
поддержки социального предпринимательства. Для исследования разработана единая аналитическая рамка 
из пяти параметров: правовое основание поддержки, источник ресурсов, канал доведения, распределение 
риска и механизм выхода. На основе данной рамки проанализирован опыт Южной Кореи, Великобритании, 
Италии и Казахстана и выделены четыре модели финансовой поддержки: фискально-субсидиарная, рыночно-
посредническая, институционально-льготная и смешанная переходная. Основным результатом исследования 
является выявление обмена «фискальная нагрузка — институциональные требования» между моделями и 
обоснование на его основе последовательности внедрения инструментов для стран с переходной экономикой. На 
примере британского налогового вычета по социальным инвестициям показано, что налоговое стимулирование 
само по себе не создаёт инвестиционного спроса.

Ключевые слова: социальное предпринимательство, социальное предприятие, зарубежный опыт, сравнительный 
анализ, государственная финансовая поддержка, сертификация, социальные инвестиции, гарантийный механизм, 
последовательность внедрения инструментов.

Abstract: The article presents a comparative analysis of international practice in state financial support for social entre-
preneurship. A unified analytical framework of five parameters is developed: the legal basis of support, the source of 
resources, the delivery channel, risk allocation, and the exit mechanism. Applying this framework to South Korea, the 
United Kingdom, Italy and Kazakhstan, four models of financial support are identified: fiscal-subsidy, market-interme-
diation, institutional-exemption, and mixed transitional. The principal finding is a trade-off between fiscal burden and 
institutional requirements across the models, on the basis of which a sequencing of instrument adoption for transition 
economies is proposed. Drawing on the British Social Investment Tax Relief experience, the article demonstrates that tax 
incentives alone do not generate investment demand.

Keywords: social entrepreneurship, social enterprise, international experience, comparative analysis, state financial sup-
port, certification, social investment, guarantee mechanism, instrument sequencing.

K I R I S H
Ijtimoiy tadbirkorlikni davlat tomonidan qoʻllab-quvvatlash boʻyicha xorijiy amaliyot oʻttiz yildan ortiq tarixga 

ega. Bu davr mobaynida turli mamlakatlarda bir-biridan sezilarli farq qiluvchi yechimlar shakllandi: bir joyda 
davlat ijtimoiy korxonalarning ish haqi xarajatlarini bevosita subsidiyalasa, boshqa joyda u umuman toʻgʻridan-
toʻgʻri moliyalashtirmay, faqat kapital bozorini shakllantirish bilan cheklanadi. Bu tafovutlar tasodifiy emas — 

ular mamlakatlarning fiskal imkoniyati, moliya bozorining chuqurligi va notijorat sektor anʼanasi bilan bogʻliq.
O‘zbekistonda ijtimoiy tadbirkorlikni qo‘llab-quvvatlash tizimi bosqichma-bosqich rivojlanib bormoqda. 

Bunday sharoitda xorijiy tajribani o‘rganish alohida amaliy ahamiyat kasb etadi, chunki turli mamlakatlarda 
qo‘llanilayotgan yondashuvlarni qiyosiy tahlil qilish orqali ijtimoiy tadbirkorlikni rivojlantirishning samarali 
mexanizmlarini aniqlash mumkin. Shu nuqtayi nazardan, mavjud tadqiqotlarda chet el amaliyotini tavsiflash 
va turli mamlakatlar vositalarini qiyoslashga alohida e’tibor qaratish, shuningdek, ularning samaradorligini 
tegishli institutsional muhit bilan bog‘liq holda o‘rganish muhim ahamiyatga ega. Bu esa O‘zbekiston sharoitiga 
mos keluvchi ilg‘or tajribalarni aniqlash va ularni bosqichma-bosqich joriy etish uchun zarur ilmiy-amaliy asos 
yaratadi.

Mazkur maqolaning maqsadi — xorijiy modellarni bir xil analitik ramkada qiyoslash orqali ularning 
tipologiyasini ishlab chiqish va har bir model qanday institutsional shart-sharoitni talab qilishini aniqlashdan 
iborat. Bu Oʻzbekiston uchun “qaysi vositani koʻchirish kerak” degan savolni “qaysi vositani qaysi bosqichda 
joriy etish kerak” degan aniqroq savolga aylantiradi.

M A V Z U G A  O I D  A D A B I Y O T L A R  S H A R H I
Ijtimoiy korxonalarning mintaqaviy modellarini qiyosiy oʻrganish anʼanasi C. Borzaga va J. Defurni 

tomonidan tahrir qilingan asar bilan boshlangan [1]. J. Defurni va M. Nissens Yevropa modelini kooperativ va 
assotsiativ anʼanaga tayanuvchi shakl sifatida tavsiflagan [2]. J. Kerlin uchta yirik mintaqani — AQSH, Gʻarbiy 
Yevropa va rivojlanayotgan mamlakatlarni — qiyoslab, ijtimoiy korxonaning shakli mamlakatdagi ijtimoiy davlat 
modeli va xalqaro yordam tarixiga bogʻliqligini koʻrsatgan [3]. Ushbu tadqiqotlarning muhim uslubiy hissasi 
shundaki, ular ijtimoiy korxonani universal kategoriya sifatida emas, institutsional mahsulot sifatida qarashni 
asoslagan.

Moliyalashtirish masalasiga bagʻishlangan ishlarda A. Nikolls ijtimoiy investitsiya bozorining 
institutsionallashuvi jarayonini tahlil qilib, bu bozorda talab va taklif mantiqlari bir-biriga mos kelmasligini 
koʻrsatgan [4]. B. Doerti, H. Xou va F. Layon ijtimoiy korxonalarning gibrid tabiati ularning resurs safarbarligiga 
qanday taʼsir qilishini umumlashtirgan [5]. F. Santos ijtimoiy tadbirkorning qiymatni oʻzlashtirishga nisbatan 
“yetarli darajada qanoatlanish” xatti-harakati uni kapital bozori uchun jozibasiz qilishini nazariy asoslagan [6]. 
L. Salamon esa davlat va nodavlat sektor oʻrtasidagi hamkorlik shakllari tipologiyasini taklif qilgan [7].

Oʻzbekiston tadqiqotchilari orasida tadbirkorlikni qoʻllab-quvvatlashda xorijiy tajribani oʻrganish masalasi 
koʻtarilgan: D. T. Sanayeva Xitoy va Turkiya tajribasi asosida tadbirkorlik infratuzilmasini hududlarda 
rivojlantirishni tahlil qilgan [20], M. X. Xomidov va hammualliflari davlat aralashuvining turli shakllarini 
umumlashtirgan [19], D. A. Narmetova esa qiyosiy jadval orqali Singapur, Janubiy Koreya va Germaniya 
amaliyotini Oʻzbekiston bilan taqqoslagan [21]. Biroq bu ishlarda tahlil obyekti umumiy kichik biznes boʻlib, 
ijtimoiy korxonalarga xos moliyalashtirish muammosi alohida ajratilmagan.

Shunday qilib, adabiyotda ikki boʻshliq kuzatiladi. Birinchidan, xorijiy amaliyot koʻpincha bir xil analitik 
ramkasiz taqqoslanadi — natijada taqqoslash tavsifiy boʻlib qoladi va vositalar orasidagi mantiqiy bogʻliqlik 
koʻrinmaydi. Ikkinchidan, muayyan vositani qoʻllash uchun zarur boʻlgan institutsional shartlar deyarli tahlil 
qilinmaydi, holbuki aynan shu shartlar vositani koʻchirish mumkin yoki mumkin emasligini belgilaydi.

T A D Q I Q O T  M E T O D O L O G I YA S I
Tadqiqot qiyosiy tahlil (comparative case study) usuliga asoslangan. Tahlil obyekti sifatida toʻrtta mamlakat 

tanlangan boʻlib, tanlov “maksimal farqli tizimlar” tamoyili asosida amalga oshirilgan: Janubiy Koreya — davlat 
boshchiligidagi Sharqiy Osiyo modeli; Buyuk Britaniya — bozorga tayanuvchi Anglo-Sakson modeli; Italiya — 
kooperativ anʼanaga asoslangan Kontinental model; Qozogʻiston — Oʻzbekistonga eng yaqin institutsional va 
tarixiy sharoitga ega oʻtish iqtisodiyoti. Bunday tanlov modellar orasidagi tafovutlarning maksimal diapazonini 
qamrab olish imkonini beradi.

Qiyoslash uchun muallif tomonidan besh parametrdan iborat yagona analitik ramka ishlab chiqilgan:
Huquqiy asos — qoʻllab-quvvatlash kimga yoʻnaltirilganini belgilovchi mexanizm (maxsus qonun, sertifikat, 

reyestr yoki alohida huquqiy shakl);
Resurs manbai — qoʻllab-quvvatlash budjet mablagʻi hisobidan yoki budjetdan tashqari manbadan 

moliyalashtiriladimi;
Yetkazish kanali — resurs korxonaga toʻgʻridan-toʻgʻri beriladimi yoki moliyaviy vositachi orqali;
Riskning taqsimlanishi — loyiha muvaffaqiyatsiz boʻlgan taqdirda zararni kim koʻtaradi;
Chiqish mexanizmi — qoʻllab-quvvatlashning muddati va kamayib borish tartibi belgilanganmi.
Empirik baza sifatida tegishli mamlakatlarning normativ hujjatlari, ixtisoslashgan davlat agentliklari va 

Yevropa Komissiyasining hisobotlari hamda rasmiy statistik maʼlumotlari qoʻllanilgan.

T A H L I L  V A  N A T I J A L A R
Janubiy Koreya: fiskal-subsidiya modeli. Koreya tizimi 2007-yilda qabul qilingan Ijtimoiy korxonalarni 

ragʻbatlantirish toʻgʻrisidagi qonunga asoslanadi. Qonunga koʻra, belgilangan mezonlarga javob beruvchi 
tashkilotlar — jumladan, foydasining kamida uchdan ikki qismini ijtimoiy maqsadga qayta yoʻnaltiruvchi va 
boshqaruvda xodimlar hamda xizmat oluvchilarning ishtirokini taʼminlovchi tashkilotlar — davlat sertifikatini 
oladi [8]. Sertifikat qoʻllab-quvvatlashga kirish uchun yagona darvoza vazifasini bajaradi.

Moliyaviy vositalar majmuasining markazida ish haqi subsidiyasi turadi: sertifikatlangan korxona besh 
yilgacha muddatga ish haqining 40–70 foizigacha boʻlgan qismini kompensatsiya sifatida oladi. Bundan 
tashqari, soliq imtiyozlari, davlat xaridida ustuvorlik, boshqaruv, texnologiya, soliq va buxgalteriya boʻyicha 
bepul konsultatsiya hamda operatsion xarajatlarni qoplash koʻzda tutilgan [9]. Bilvosita vositalar sifatida taʼsir 
investitsiyalari uchun fondlar fondi tashkil etilgan va past foizli kreditlarga kafolat berilgan. Tizimni Ijtimoiy 
korxonalarni ragʻbatlantirish agentligi (KoSEA) boshqaradi.

Natijalar miqdoriy jihatdan ishonarli: sertifikatlangan korxonalar soni 2007-yildagi 55 tadan 2021-yil 
oxiriga borib 4 222 taga yetgan; 2022-yil oxirida faoliyat yuritayotgan 3 534 ta korxona 67 ming kishini ish 
bilan taʼminlagan [9; 10]. Ayni paytda model ikki jihatdan tanqid qilinadi: birinchidan, doimiy moliyaviy koʻmak 
korxonalarning uzoq muddatli hayotiyligini taʼminlamaydi va davlat koʻmagi tugagach, ularning sezilarli qismi 
faoliyatini toʻxtatadi; ikkinchidan, siyosiy moliyalashtirish hajmi sektorning haqiqiy ehtiyojidan ancha past [10].

Buyuk Britaniya: bozor-vositachilik modeli. Britaniya yondashuvining oʻzagi shundaki, davlat ijtimoiy 
korxonalarni bevosita moliyalashtirmaydi, balki ular uchun kapital bozorini shakllantiradi. Ushbu maqsadda 
2012-yil aprelida Big Society Capital — ijtimoiy investitsiyalarning ulgurji instituti tashkil etilgan. Uning 600 
mln funt sterling miqdoridagi kapitali ikki manbadan shakllantirilgan: taxminan 400 mln funt 15 yildan ortiq 
harakatsiz turgan bank hisobvaraqlaridagi mablagʻlar hisobidan, 200 mln funt esa toʻrtta yirik bankning “Merlin” 
kelishuvi doirasidagi ulushi hisobidan [11].

Ushbu yechimning uslubiy jihatdan eng qiziqarli tomoni — resurs manbayi budjetdan tashqarida ekanligi. 
Davlat soliq toʻlovchilarning mablagʻini sarflamaydi, balki iqtisodiyotda harakatsiz yotgan aktivni ijtimoiy 
maqsadga yoʻnaltiradi. Bundan tashqari, institut mablagʻni korxonalarga toʻgʻridan-toʻgʻri emas, ixtisoslashgan 
moliyaviy vositachilar orqali joylashtiradi — bu esa bozor infratuzilmasining shakllanishini ragʻbatlantiradi.

Ikkinchi vosita — 2014-yilda joriy etilgan ijtimoiy investitsiya soliq imtiyozi (SITR): investor ijtimoiy 
korxonaga kiritgan mablagʻining 30 foizini daromad soligʻidan chegirish huquqiga ega boʻlgan, bir korxona 
ushbu mexanizm orqali umumiy hisobda 1,5 mln funtgacha jalb qilishi mumkin edi [12]. Ushbu vosita 2023-yil 
6-apreldan bekor qilindi va uning natijasi tahlil uchun alohida qimmatga ega: 2014-yildan 2020-yil mayigacha 
boʻlgan davrda SITR orqali atigi 110 ta ijtimoiy korxona 11,2 mln funt jalb qilgan [12]. Yaʼni, soliq imtiyozi mavjud 
investitsion talabni arzonlashtiradi, lekin uni yoʻqdan yarata olmaydi. Bu xulosa qoʻllab-quvvatlash vositalarini 
tanlashda muhim ahamiyatga ega.

Italiya: institutsional-imtiyoz modeli. Italiya 1991-yilda qabul qilingan 381-sonli qonun bilan ijtimoiy 
kooperativlarning ikki turini ajratgan: A tipi ijtimoiy xizmat koʻrsatadi, B tipi esa mehnat bozorida noqulay 
ahvolda boʻlgan shaxslarni mehnatga integratsiyalashtiradi. B tipidagi kooperativ xodimlarining kamida 30 
foizi ushbu toifaga mansub boʻlishi shart — ularga nogironligi boʻlgan shaxslar, psixiatriya muassasalarining 
sobiq bemorlari, alkogol va giyohvandlikka qaram shaxslar, ogʻir oilaviy sharoitdagi yoshlar hamda ozodlikdan 
mahrum etishga muqobil chora qoʻllanilgan shaxslar kiradi [13].

Asosiy moliyaviy ragʻbat — ushbu xodimlar uchun ijtimoiy sugʻurta badallarini toʻlashdan ozod qilish. 
Bu vosita dizayni jihatidan Koreya subsidiyasidan muhim tarzda farq qiladi: budjetdan pul ajratilmaydi, balki 
budjet tushumidan voz kechiladi va imtiyoz hajmi avtomatik ravishda ish bilan taʼminlangan nishonli xodimlar 
soniga bogʻlanadi. Natijada maʼmuriy xarajat past boʻladi va “kim koʻproq ijtimoiy natija bersa, shuncha koʻp 
imtiyoz oladi” tamoyili buzilmaydi. Model uzoq kooperativ anʼanaga tayangani uchun uning koʻchirilishi ushbu 
anʼananing mavjudligiga bogʻliq.

Qozog‘iston: aralash o‘tish modeli. Qozog‘iston Markaziy Osiyoda ijtimoiy tadbirkorlikni qonun darajasida 
tartibga solgan birinchi mamlakat hisoblanadi: ijtimoiy tadbirkor maqomi Tadbirkorlik kodeksining 6-1-bobida 
belgilangan va tegishli reyestr yuritiladi [14]. Loyiha 2021-yilda to‘rtta viloyatda sinov tartibida boshlangan, 
keyinchalik 2021–2025-yillarga mo‘ljallangan Tadbirkorlikni rivojlantirish milliy loyihasi tarkibiga kiritilgan va 
2023-yildan butun mamlakat bo‘ylab kengaytirilgan.

Moliyaviy vositalar to‘plami ixcham: reyestrga kiritilgan subyektlar uchun soliq imtiyozlari, davlat granti (har 
bir tadbirkor uchun 5 mln tengegacha), shuningdek, 7 foizli subsidiyalangan stavka bo‘yicha mikrokredit — 
investitsiya maqsadlari uchun 20 mln tengegacha, aylanma mablag‘ uchun 5 mln tengegacha [15]. Reyestrdagi 

subyektlar soni 2024-yil aprel holatiga 166 tani tashkil etgan va keyinchalik 436 taga yetgan.
Qozog‘iston tajribasining O‘zbekiston uchun qiymati ikki jihatda. Birinchidan, u alohida qonun qabul qilish 

shart emasligini ko‘rsatadi — kodeks tarkibidagi alohida bob ham ishlaydi. Ikkinchidan, pilotdan boshlab 
bosqichma-bosqich kengaytirish yo‘li tanlangan, bu esa cheklangan resurs sharoitida oqilona yechimdir. Ayni 
paytda, reyestrdagi subyektlar sonining nisbatan kamligi maqom berish mezonlari yetarlicha jozibador yoki 
tushunarli emasligidan darak berishi mumkin.

To‘rt mamlakat tajribasining besh parametrli ramka bo‘yicha qiyosi 1-jadvalda keltirilgan (1-jadval).

1-jadval.
Ijtimoiy tadbirkorlikni moliyaviy qoʻllab-quvvatlash modellarining qiyosiy tahlili1

Parametr Janubiy Koreya Buyuk Britaniya Italiya Qozogʻiston
Huquqiy asos Maxsus qonun (2007) 

va davlat sertifikati
Alohida huquqiy 

shakl (CIC) va xarid 
qonunchiligi

Kooperativ toʻgʻrisidagi 
qonun (381/1991), A 

va B tiplari

Tadbirkorlik 
kodeksining 6-1-bobi 

va reyestr
Resurs manbai Davlat budjeti Budjetdan tashqari: 

harakatsiz 
hisobvaraqlar va bank 

kapitali

Budjet tushumidan voz 
kechish (badallardan 

ozod qilish)

Davlat budjeti 
va milliy loyiha 

mablagʻlari

Yetkazish kanali Toʻgʻridan-toʻgʻri 
(agentlik orqali)

Vositachi moliya 
institutlari orqali

Avtomatik (soliq-badal 
tizimi orqali)

Toʻgʻridan-toʻgʻri va 
banklar orqali

Risk taqsimoti Asosan davlat 
zimmasida

Asosan investor 
zimmasida

Korxona zimmasida 
(imtiyoz faqat xarajatni 

kamaytiradi)

Davlat va 
bank oʻrtasida 
taqsimlangan

Chiqish 
mexanizmi

Muddat bilan 
cheklangan (5 

yilgacha)

Belgilanmagan (bozor 
mexanizmi)

Doimiy, xodimlar 
tarkibiga bogʻliq

Kredit muddati bilan 
cheklangan

Asosiy natija 2021-y. oxirida 4 222 
ta sertifikatlangan 

korxona

SITR orqali 110 ta 
korxona, 11,2 mln funt 

(2014–2020)

Mehnatga integratsiya 
kooperativlarining 
barqaror tarmogʻi

2024-y. reyestrda 166 
ta, keyinchalik 436 ta 

subyekt

Sintez: modellar tipologiyasi va asosiy almashuv. Jadval ma’lumotlari qo‘llab-quvvatlash modellarini 
to‘rt turga ajratish imkonini beradi: fiskal-subsidiya modeli (Koreya), bozor-vositachilik modeli (Britaniya), 
institutsional-imtiyoz modeli (Italiya) va aralash o‘tish modeli (Qozog‘iston).

Tahlilning asosiy natijasi shundaki, ushbu modellar bir-biriga muqobil emas, balki yagona o‘qda joylashgan 
bo‘lib, ular o‘rtasida quyidagi almashuv (trade-off) mavjud: fiskal yuk qanchalik yuqori bo‘lsa, institutsional talab 
shunchalik past va aksincha. Koreya modeli katta budjet resursini talab qiladi, ammo uni ishga tushirish uchun 
rivojlangan moliya bozori shart emas — davlat o‘zi sertifikat beradi va o‘zi to‘laydi. Britaniya modeli budjetga 
deyarli yuk tug‘dirmaydi, ammo u ishlashi uchun ijtimoiy investorlar sinfi, ixtisoslashgan moliyaviy vositachilar 
va ijtimoiy natijani o‘lchash standartlari zarur. Italiya modeli oraliq holatni egallaydi: fiskal yuki o‘rtacha va 
bilvosita, ammo u kooperativ an’ana va nishonli guruhni rasmiy tan olish tizimiga tayanadi.

Bu xulosa amaliy jihatdan muhim, chunki u vositani ko‘chirish masalasini yangicha qo‘yadi. Institutsional 
bazasi shakllanmagan mamlakat bozor-vositachilik modelini joriy etsa, mexanizm rasman mavjud, ammo 
amalda ishlamaydigan holga keladi — chunki kapital taklifi bor, talabni shakllantiruvchi infratuzilma esa yo‘q. 
Britaniyaning SITR tajribasi bu xavfni hatto yetuk moliya bozoriga ega mamlakat misolida ham ko‘rsatadi: 
imtiyoz mavjud edi, undan foydalanish esa kutilganidan bir necha barobar past bo‘ldi.

O‘zbekiston uchun xulosalar: vositalarni joriy etish ketma-ketligi. Yuqoridagi tahlil asosida O‘zbekiston 
sharoiti uchun vositalarni bir vaqtda emas, bosqichma-bosqich joriy etish tavsiya etiladi. Ketma-ketlik mantiqi 
quyidagicha: har bir keyingi bosqich oldingi bosqichda yaratilgan institutsional shartga tayanadi (2-jadval).

1	  Manba: [8–15] asosida muallif tomonidan tuzilgan.

2-jadval.
Moliyaviy qoʻllab-quvvatlash vositalarini joriy etishning tavsiya etilayotgan ketma-ketligi2

Bosqich Vosita Nima uchun aynan shu 
bosqichda

Qaysi tajribaga tayanadi

I bosqich Ijtimoiy korxona maqomini 
tan olish (reyestr yoki 

sertifikat)

Qoʻllab-quvvatlash manzilsiz 
boʻlmasligi uchun birlamchi shart; 

boshqa barcha vositalar shu 
maqomga ulanadi

Qozogʻiston (reyestr), Janubiy 
Koreya (sertifikat)

II bosqich Kredit kafolati fondi va 
ijtimoiy natijani oʻlchash 

standarti

Axborot assimetriyasini yopadi, 
fiskal jihatdan arzon, banklarni 

tayyorlaydi

Janubiy Koreya (kafolat), 
Yevropa Ittifoqi (EaSI kafolat 

vositasi)
III bosqich Ish oʻrni birligiga bogʻlangan 

subsidiya yoki ijtimoiy badal 
imtiyozi

Maqom va oʻlchash tizimi mavjud 
boʻlgach, nishonli qoʻllab-
quvvatlash mumkin boʻladi

Italiya (badal imtiyozi), Janubiy 
Koreya (ish haqi subsidiyasi)

IV bosqich Davlat xaridida ijtimoiy 
qiymat mezoni

Barqaror talab yaratadi va 
budjetga qoʻshimcha yuk 

tugʻdirmaydi

Buyuk Britaniya, Janubiy Koreya

V bosqich Ijtimoiy investitsiya 
vositachiligi va soliq imtiyozi

Faqat investorlar sinfi 
shakllangach maʼnoga ega boʻladi

Buyuk Britaniya (Big Society 
Capital)

Ushbu ketma-ketlikning eng muhim jihati — soliq imtiyozi va ijtimoiy investitsiya vositalarining oxirgi 
bosqichga qo‘yilganidir. Amaliyotda aynan bu vositalar ko‘pincha birinchi navbatda joriy etiladi, chunki ular 
siyosiy jihatdan jozibador va budjetdan bevosita xarajat talab qilmaydigandek ko‘rinadi. Britaniya tajribasi esa 
aksini ko‘rsatadi: investitsion talab shakllanmagan sharoitda soliq imtiyozi deyarli samarasiz qoladi.

X U L O S A  V A  T A K L I F L A R
Birinchidan, ijtimoiy tadbirkorlikni moliyaviy qo‘llab-quvvatlashning xorijiy amaliyotini besh parametr — 

huquqiy asos, resurs manbayi, yetkazish kanali, risk taqsimoti va chiqish mexanizmi — bo‘yicha qiyoslash 
tavsifiy taqqoslashdan farqli o‘laroq, modellar orasidagi tizimli tafovutlarni ochib beradi.

Ikkinchidan, tahlil natijasida to‘rtta model ajratildi: fiskal-subsidiya (Janubiy Koreya), bozor-vositachilik 
(Buyuk Britaniya), institutsional-imtiyoz (Italiya) va aralash o‘tish modeli (Qozog‘iston).

Uchinchidan, modellar o‘rtasida “fiskal yuk — institutsional talab” almashuvi aniqlandi: budjet yuki past 
bo‘lgan modellar ishlashi uchun rivojlangan moliya infratuzilmasi va o‘lchash standartlarini talab qiladi. Shu 
sababli vositani ko‘chirishda uning fiskal narxi emas, uni ushlab turuvchi institutsional shartlar birinchi navbatda 
baholanishi lozim.

To‘rtinchidan, Buyuk Britaniyaning ijtimoiy investitsiya soliq imtiyozi tajribasi — 2014–2020-yillarda atigi 
110 ta korxona va 11,2 mln funt — soliq rag‘batlantirish vositasining o‘zi investitsion talabni yaratmasligini 
ko‘rsatadi. Bu O‘zbekiston uchun bevosita amaliy ogohlantirishdir.

Beshinchidan, muallif tomonidan O‘zbekiston sharoiti uchun vositalarni joriy etishning besh bosqichli 
ketma-ketligi taklif etildi: maqomni tan olish, kafolat va o‘lchash standarti, nishonli subsidiya, davlat xaridida 
ijtimoiy qiymat mezoni va nihoyat ijtimoiy investitsiya vositachiligi.

Keyingi tadqiqotlarning istiqbolli yo‘nalishi — taklif etilgan ketma-ketlikning birinchi bosqichini, ya’ni ijtimoiy 
korxona maqomini tan olish mezonlarini O‘zbekiston sharoiti uchun empirik asoslashdan iborat.

